
As obras de rexeneración do Palco das Ánimas obrigan a cortar o tráfico este luns na rúa Inferniño, entre as vías Río Xubia e Río Mera 

· A medida  é consecuencia das obras de canalización de tubaxes nesta  zona, que dotará ao Ensanche A do seu maior  espazo público cunha área axardinada de 18.000 metros cadrados

Ferrol, 12 de novembro de 2010.-  

O goberno local informou esta mañá de que por mor das obras de canalización de tubaxes que se están acometendo dentro do proxecto de rexeneración urbana da zona denominada Palco das Ánimas, no Ensanche A, este luns procederase ao corte dun treito da rúa Inferniño. Este afectará ao tramo comprendido entre a rúa Río Xubia e a rúa Río Mera e se fará efectivo durante un período de quince días. O acceso aos garaxes deberá realizarse pola rúa Río Mera.

Adxudicada por 679.983,95 euros á empresa COMSA, as ditas obras dan cumprimento a un compromiso contraído coa cidadanía e recollido no programa electoral co que Vicente Irisarri concorría ás eleccións municipais. Un proxecto que os veciños e veciñas do Ensanche A viñan reclamando dende hai máis de dez anos e que o goberno socialista asumiu  como prioritario incluíndoo no marco de financiación do PlanÊ. Así mesmo,  a actuación suplirá unha grave carencia no barrio: a falla de espazos de lecer e encontro cidadá. O urbanismo adquire aquí o seu papel máis social. E ao fío dito, o goberno local lembrou que dende a entrada en vigor do Plan Xeral de Ordenación Municipal, no ano 2000, se aprecia a necesidade de xerar novos espazos públicos nos entornos dos Ensanches, espazos que non se contemplaron na primeira ordenación.

Así pois, a actuación permitirá habilitar o maior espazo público para o encontro e a convivencia de todo o Ensanche A; crear unha zona axardinada próxima aos 18.000 metros cadrados e remodelar a rúa Inferniño, creando unha alameda de conexión entre a praza que leva o mesmo nome e o Palco das Ánimas. Unha intervención que, xunto á reurbanización da segunda fase da rúa Río Xubia, configurará un novo circuito urbano rexenerado en base aos criterios urbanísticos que sigue o goberno socialista: prevalencia do peón sobre o vehículo, recuperación do espazo público para o cidadán e humanización do entorno. 

O goberno municipal socialista seguiu tres criterios á hora de plantexar a citada actuación: dar cumprimento á Axenda 21, que esixe ampliar o número de metros cadrados adicados a zonas verdes; dar cumprimento ao Plan Municipal de Mobilidade, que defende un modelo de cidade sostible, con maior peso do peón fronte ao automóbil e accesible, e dar cumprimento ao propio Plan Xeral de Ordenación Municipal. Respecto a este último, o goberno que lidera Vicente irisarri indicou que, analizando o seu desenvolvemento nos últimos oito anos, se constatan tres realidades fundamentais: un desenvolvemento do sistema viario importante, un menor ritmo de crecemento do parque inmobiliario e un déficit de equipamentos dotacionais.

